
	БОСНА И ХЕРЦЕГОВИНА
Агенција за заштиту личних података у Босни и Херцеговини
С а р а ј е в о


Sarajevo, 10.08.2017.
Na osnovu člana 40. stav (1) tačka b) Zakona o zaštiti ličnih podataka („Službeni glasnik BiH“, broj: 49/06, 76/11 i 89/11), rješavajući po prigovoru XXXX YYYY, protiv Kadrovske komisije Socijaldemokratske partije Bosne i Hercegovine, zbog obrade podataka o brisanoj osudi, Agencija za zaštitu ličnih podataka u Bosni i Hercegovini,  d o n o s i :
R J E Š E NJ E

Prigovor XXXX YYYY, protiv Kadrovske komisije Socijaldemokratske partije Bosne i Hercegovine, zbog obrade podataka o brisanoj osudi, odbija se kao neosnovan.
O b r a z l o ž e nj e

Agencija za zaštitu ličnih podataka u Bosni i Hercegovini (u daljem tekstu: Agencija), zaprimila je prigovor XXXX YYYY (u daljem tekstu: podnosilac prigovora), u kojem imenovani navodi da mu je Kadrovska komisija Socijademokratske partije Bosne i Hercegovine (u daljem tekstu: SDP i Komisija), svojom odlukom kojom se utvrđuje da podnosilac prigovora ne ispunjava uslove za kandidovanje na prijevremenim unutarpartijskim izborima u SDP-u, narušila osnovna ljudska prava. U predmetnoj odluci je, između ostalog, navedeno da je „svojim djelima narušio ugled, kako sebi tako i Partiji“. 
Naime, u prigovoru se navodi da je Komisija na sjednici održanoj XX.XX.2017. razmatrala „pristigle kandidature za predsjednika OO/GO/KO/RO na prijevremenim unutarpartijskim  izborima“, te da je jedan od kandidata bio i podnosilac prigovora. S tim u vezi, podnosilac prigovora navodi da mu je dostavljena obavijest broj: 09-XXXX/17 od XX.XX.2017., da ne ispunjava uslove za kandidovanje jer je Komisija utvrdila: „XXXX YYYY je osuđen za kriminalne radnje i da je zbog istih odslužio zatvorsku kaznu u trajanju od XXXXX, čime je diskreditovao sebe kao kandidata za predsjednika OO SDP BiH XX....“
Podnosilac prigovora navodi da  naprijed istaknuto, Komisija opravdava stavom da se striktno držala uputa i zaključka Predsjedništva SDP BiH, kojim je Komisija ovlaštena da primjenjujući kriterije za izbore koji su se primjenjivali za izbore 2016. godine i koji su još uvijek na snazi, kao i kriterije za kandidovanje na izborima unutar SDP-a „posebno obrate pažnju da kandidati za predsjednike organizacije ne budu ljudi koji su imali problem sa zakonom zbog kriminalnih radnji i koruptivnih djela.“ 
Shodno navedenom, Komisija je SDP-u predložila da ne prihvati kandidaturu podnosioca prigovora, što je isti usvojio na sjednici održanoj XX.XX.2017. Takođe, imenovani navodi da je član SDP-a postao XX.XX.2011. i da je tada, kao svaki član, prošao Komisiju i potvrdu Opštinskog odbora. 
Nadalje, podnosilac u prigovoru navodi da se radi o presudi iz XXXX. godine koja je XXXX. godine brisana, te je kao dokaz priložio uvjerenje broj: 08-XXXXX/14 od XX.XX.2014. u kojem je navedeno da XXXX YYYY nije osuđivan. Posebno ističe da je rješenjem Opštinskog suda u Kaknju broj: XXXX  od XX.XX.2013. izvršeno brisanje zatvorske osude, te shodno članu 125. stav (7) Krivičnog zakona Federacije BiH (u daljem tekstu: KZ) pod uslovima iz stavova (1) i (2) istog člana, lice kojem je osuda brisana smatra se neosuđivanim. „Uvjerenje iz kaznene evidencije, iz kojeg se vidi da sam neosuđivan, sam uredno dostavio u personalni dosje u OOSDP BiH XXXX.“
Podnosilac prigovora navodi da mu je nepoznata činjenica na osnovu kojih metoda je Komisija došla do podatka da je osuđivan, posebno ako se uzme u obzir da je kaznu odslužio prije nego što se kandidovao na bilo koju funkciju u SDP-u.
S tim u vezi, podnosilac prigovora zaključuje: „Smatram da SDP BiH nije partija koja krši Zakone ove zemlje, a samim tim i prava svojih članova, pa zbog toga ne želim da vjerujem da je princip 'rekla kazala', 'mahalanja' i sl. princip kojim su se vodili drugarice i drugovi prije donošenja ovakve Odluke.“
Na kraju podnosilac prigovora zahtijeva od Agencije da provede postupak i utvrdi da li je ovakvim postupanjem Komisije došlo do povrede Zakona o zaštiti ličnih podataka i ističe da je to „jedini način da pravnim i legalnim putem zaštitim svoja ljudska prava koja su mi ovom Odlukom prekršena.“
U prilogu prigovora dostavljeni su sljedeći dokazi:

· Fco obrasca za kandidovanje  od XX.XX.2017;
· Fco zaključaka Komisije od XX.XX.2017;
· Fco obavijesti SDP-a broj: 09-XXXX/17 od XX.XX.2017;

· Fco rješenja Opštinskog suda u Kaknju broj: XXXXX od XX.XX.2013. i 

· Fco uvjerenja broj: 08-XXXXX/14 od XX.XX.2014.

Agencija je, postupajući po prigovoru, dana XX.XX.2017., SDP-u uputila zahtjev broj: UP1 03-1-37-1-XX-2/17NK u kojem je zahtijevala da se isti izjasni na navode prigovora, te da dostavi informaciju po kom pravnom osnovu su postupali i u koju svrhu su obradili podatke o brisanoj krivičnoj presudi, te da navedu, na koji način su došli do podataka o brisanoj presudi podnosioca prigovora.
Kako SDP, u ostavljenom roku od 7 dana, nije dostavio odgovor na navedeni zahtjev, Agencija je aktom broj: UP1 03-1-37-1-XX-3/17NK od XX.XX.2017. urgirala da se bez odlaganja dostavi tražena informacija.

Dana XX.XX.2017. SDP je dostavio odgovor broj: 05-XXXX/17 od XX.XX.2017. u kojem se navodi da je Komisija vršila provjeru kandidata na osnovu uputa i zaključaka Predsjedništva SDP-a koji, između ostalog predviđaju da kandidati za predsjednike organizacije ne budu ljudi koji su imali problem sa zakonom zbog kriminalnih ili koruptivnih djela. Dalje se navodi: „Kadrovska komisija SDP BiH je zaprimila više usmenih prigovora od strane članova Opštinske organizacije SDP BiH XXXX kojima je izraženo negodovanje zbog kandidature XXXX YYYY, jer su otprije imali saznanja da je dotični osuđivan na zatvorsku kaznu, a što nikada nije negirao.“
Takođe, navodi se da je Komisija, cijeneći da bi zbog kandidature XXXX YYYY, došlo do narušavanja međuljudskih odnosa u opštinskoj organizaciji XXXX kao i da bi kandidatura osuđivanog lica bila protivna programskim principima SDP-a, Komisija je dostavila obavijest u kojoj predlaže da se kandidatura imenovanog ne prihvati.
Nadalje, u odgovoru se ističe da je podnosilac prigovora XXXX YYYY, u svom prigovoru od XX.XX.2017., potvrdio odsluženje zatvorske kazne, zbog čega su organi SDP-a ostali pri ranije donesenoj odluci.

Na kraju odgovora se SDP poziva na član 28. Statuta kojim je, u slučaju pravosnažne presude za krivična djela organizovanog kriminala, privrednog kriminala i korupcije „u trajanju od tri i više godina“, predviđeno obavezno isključenje iz SDP-a. „Analogno tome, pri verifikaciji kandidata koji trebaju predstavljati SDP BiH, kriteriji su još stroži i u cilju očuvanja ugleda SDP BiH kod njegovih članova, ali i glasača tako da bi samim dopuštanjem kandidature za predsjednika opštinske organizacije pojedincu koji ne uživa ugled u lokalnoj zajednici predstavljao kontradiktornost i selektivnost u pristupu.“
Uz odgovor je dostavljena fco. prigovora podnosioca XXXX YYYY od XX.XX.2017. na obavijest SDP-a broj:09-XXXXX/17 od XX.XX.2017.
U provedenom postupku, Agencija je utvrdila sljedeće:

· Komisija je XX.XX.2017. donijela zaključke u kojima je predložila da se ne prihvati kandidatura XXXX YYYY „zbog pravosnažne presude i zatvorske kazne koju je isti odslužio zbog kriminalnih radnji, što šteti ugledu SDP.......“;
· SDP je podnosiocu prigovora dostavio obavijest broj: 09-XXXX/17 od XX.XX.2017. kojom ga obavještava da njegova kandidatura za predsjednika Opštinskog odbora XXXX nije prihvaćena jer je „osuđen za kriminalne radnje i da je zbog istih odslužio zatvorsku kaznu u trajanju od XXXXX čime je diskreditovao sebe kao kandidata.....“
P r i g o v o r   n i j e   o s n o v a n.

Zakon o zaštiti ličnih podataka („Službeni glasnik BiH“, br. 49/06, 76/11 i 89/11), (u daljem tekstu: Zakon), je opšti propis koji reguliše obradu i zaštitu ličnih podataka i primjenjuje se na lične podatke koje obrađuju svi javni organi, fizička i pravna lica, osim ako drugi zakon ne nalaže drugačije.  
U skladu sa članom 3. Zakona:

- ”lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica; 
- obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unošenje, organizovanje, pohranjivanje, prerađivanje ili izmjenu, uzimanje, konsultovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje;  
- “kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.

Dakle, SDP je kontrolor, koji je vršio obradu ličnih podataka podnosioca prigovora kao svog člana, u postupku kandidovanja istog na unutarpartijskim izborima. 

Članom 4. stav (1) tačka a) Zakona propisano je, da je kontrolor obavezan da lične podatke obrađuje na pravičan i zakonit način. Ostvarivanje principa pravičnosti i zakonitosti znači pridržavanje materijalno i formalno-pravnih propisa koji se imaju primijeniti u konkretnoj stvari.
Shodno principu pravičnosti i zakonitosti u ovoj pravnoj stvari relevantan propis je Zakon o političkim organizacijama („Službeni list SR BiH“, broj 27/91) i Statut donesen na osnovu ovog zakona.
SDP je politička organizacija u koju se građani slobodno i dobrovoljno organizuju radi ispunjavanja političkih aktivnosti i ostvarivanja političkih ciljeva. Ista je osnovana u skladu sa Zakonom o političkim organizacijama na osnovu koga je donijela i Statut. Statutom SDP-a između ostalog uređuju se i utvrđuju: osnovni ciljevi i zadaci SDP i način njihovog ostvarivanja; odnosi u SDP-u i organizaciona struktura; uslovi za učlanjivanje i prestanak članstva, kao i prava, obaveze i odgovornosti članova; način izbora, trajanje mandata i postupak opoziva organa i njihova prava, obaveze i odgovornosti, kao i druga pitanja od značaja za članstvo i djelovanje SDP-a.
Shodno navedenom, SDP je obrađivao lične podatke svoga člana kao jednog od kandidata na unutarpartijskim izborima i iste nisu dostavljali trećoj strani. Naime, Komisija, kao jedan od organa SDP-a, dostavila je svoje zaključke drugom organu SDP-a tj. Predsjedništvu, a Predsjedništvo je dostavilo obavijest podnosiocu prigovora kao nosiocu ličnih podataka.

S obzirom da je SDP,  politička organizacija, koja prije svega donosi političke a ne pravne odluke, ne mogu biti prihvaćeni navodi podnosioca prigovora da je SDP svojom odlukom prekršio odredbe Krivičnog zakona FBiH, koji se odnose na brisanu osudu.

Krivičnim zakonom FBiH, („Službene novine FBiH”, broj: 36/03, 37/03, 21/04, 69/04, 18/05, 42/10,  42/11,  59/14,  76/14 i  46/16) članom 117. (Nastupanje pravnih posljedica osude) u stavu (1) propisano je da osuda za određeno djelo može imati za pravnu posljedicu prestanak ili gubitak određenih prava ili zabranu sticanja određenih prava. 

Stav (3) istoga člana propisuje da se pravne posljedice osude mogu propisati samo zakonom i da nastupaju po sili zakona kojim su propisane.
 Stav (2) člana 118. (Vrste pravnih posljedica osude) ovog zakona, glasi:

„(2) Pravne posljedice osude koje se sastoje u zabrani sticanja određenih prava jesu:

a) zabrana vršenja određenih poslova ili dužnosti u organima vlasti, privrednim društvima ili u drugim pravnim licima;

b) zabrana sticanja određenih zvanja, poziva ili zanimanja ili unapređenja u službi;

c) zabrana sticanja dozvola ili odobrenja koja se izdaju odlukom organa vlasti ili statusa koji se priznaje odlukom organa vlasti.“
Imajući u vidu navedene odredbe, za nastupanje pravnih posljedica osude neophodan je zakonski osnov, a što u ovom slučaju ne postoji. Samim tim irelevantne su odredbe o rehabilitaciji i brisanju osude. U konkretnom slučaju, ne radi se o formalno pravnim posljedicama osude već o diskrecionom i legitimnom pravu SDP-a da odluči kojeg svog člana će izabrati na određene pozicije, te da li isti zadovoljava kriterije koji se primjenjuju kod kandidovanja na unutarpartijskim izborima. 

Na kraju treba istaći da u smislu člana 3. Zakona koji kao posebnu kategoriju ličnih podataka definiše krivične presude, praktično, nije ni bilo obrade brisane presude. U predmetnom slučaju, Komisija i SDP nisu obrađivali presudu kao sudski akt, kao pravosnažnu presudu kojom je podnosilac prigovora osuđen za krivično djelo, niti su ulazili u analizu iste, niti u činjenicu da li se radi o brisanoj presudi ili ne. Predmet obrade bila je javna informacija o prošlosti podnosioca prigovora, koja, po mišljenju Komisije, odnosno, predsjedništva SDP-a, predstavlja smetnju za kandidaturu podnosioca prigovora. Do predmetne informacije se došlo na osnovu „više usmenih prigovora od strane članova Opštinske organizacije SDP BiH XXXX kojima je izraženo negodovanje zbog kandidature XXXX YYYY, jer su otprije imali saznanja da je dotični osuđivan na zatvorsku kaznu, a što nikada nije negirao.“
Komisija je isto tako mogla donijeti i drugačiju odluku, i podržati podnosioca prigovora za određenu poziciju, dajući veći značaj pozitivnim činjenicama vezanim za istog.

Shodno navedenom, utvrđeno je da SDP nije obrađivao lične podatke podnosioca prigovora protivno odredbama Krivičnog zakona FBiH, te nije povrijedio princip pravičnosti i zakonitosti iz člana 4. stav (1) tačka a) Zakona.
Na osnovu člana 40. stav (1) tačka b) Zakona i člana 13. stav (1) tačka e) Pravilnika o postupku po prigovoru nosioca podataka u Agenciji za zaštitu ličnih podataka u Bosni i Hercegovini („Službeni glasnik BiH“, broj 51/09), riješeno je kao u dispozitivu ovog Rješenja.
Pouka o pravnom lijeku:

Protiv ovog rješenja nije dopuštena žalba ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja rješenja.
Dostaviti:                                                                                      D I R E K T O R                                                                                   
- podnosiocu prigovora

- SDP BiH – Sekretarijat  
                                                       Petar Kovačević
  ul. Alipašina br. 41
  71000 Sarajevo
- a/a 

